PROFFWYDOLIAETH AGABUS
-
gan Catrin Roberts
Cefndir Beiblaidd:
Actau 11:27-30

Cymeriadau:
Mae modd defnyddio’r gynulleidfa arferol mewn oedfa wrth gyflwyno’r sgets.  

Person 1, Person 2 a Pherson 3 (wedi eu plannu yn y gynulleidfa.)


Cadeirydd.

Cadeirydd:
Gyfeillion yng Nghrist, diolch i chi am aros ar ôl yr oedfa heno / y bore yma.  Dim ond un mater sydd i’w drafod.  Beth ydyn ni’n mynd i’w wneud ar ôl clywed neges Agabus i ni ddoe?

Person 1:
Esgusodwch fi!  Doeddwn i ddim yn yr oedfa ddoe.  Pwy ydy Agabus, a beth oedd ganddo i’w ddweud?

Cadeirydd:
Mae’n ddrwg gen i. Doeddwn i ddim yn sylweddoli fod hyn yn newydd i rai ohonoch chi.  Proffwyd mae Duw wedi ei anfon aton ni o Jerwsalem ydy Agabus.  Ddoe, dywedodd bod newyn mawr yn mynd i daro’r wlad. Penderfynodd rhai ohonon ni fod angen trafod hyn.

Person 1:
Ydych chi’n siwr fod yr Agabus yma yn genuine?

Cadeirydd:
Does dim lle o gwbl i’w amau.  Mae wedi bod yn pregethu ac yn egluro’r Gair i ni, ac mae pawb wedi cael bendith.  Mae’n amlwg fod yr Ysbryd yn ei arwain.

Person 2:
Dw i’n cynnig ein bod ni’n dechrau codi arian rŵan, ac wedyn bydd yr arian wrth gefn i helpu pwy bynnag fydd mewn angen.  

Person 3:
Cytuno. Beth am gynnal bore coffi, neu jymbl sêl – neu hyd yn oed raffl!

Person 2:
Na – dim raffl.  Mae’r Gyfraith yn dweud......

Cadeirydd:
(yn frysiog)

Mae gen i gynnig ein bod ni’n agor cronfa er mwyn delio gyda’r newyn os bydd angen.  Ydy pawb yn cytuno?

Person1: 
Ond beth am y gwaith o rannu’r Efengyl?  Rhaid i ni ganolbwyntio ar hynny.  Ateb newyn ysbrydol pobl ydy’n gwaith ni.

Person 2:
Does dim pwynt cynnig bwyd yr Efengyl i bobl, os ydyn nhw’n meddwl am ddim ond eu boliau gwag.  Cofia beth ddywedodd Iesu


“Pan wnaethoch chi helpu’r person mwyaf dinod sy’n frawd neu’n chwaer i mi, gwnaethoch chi fy helpu i.”. 


Mae Duw wedi anfon Agabus aton ni gyda’r neges yma er mwyn i ni wneud rhywbeth.

Cadeirydd:
Felly, y cam cyntaf ydy agor cronfa’r newyn.  Ydych chi o blaid hynny?  Dangoswch hynny wrth godi llaw.


(disgwyl i bobl godi llaw)


Da iawn. Pawb yn cytuno.  A’r peth nesaf ydy – sut i godi’r arian.  Anghofiwn ni am y jymbl sêl a’r raffl! (gan edrych yn chwyrn ar berson 3)
Person 1:
Dw i’n cynnig fod pawb yn rhoi fel maen nhw’n gallu. Bydd rhai yn rhoi mwy na’i gilydd, ond mae hynny’n deg. 

Cadeirydd:
Iawn. Ydy pawb yn cytuno?


(disgwyl i bobl godi llaw)

Person 3:
Mr Cadeirydd, beth os ydy’r newyn yn taro rhywle fel Jwdea.  Sut fyddwn ni’n anfon yr arian yno a gwneud yn siwr fod y rhai sydd mewn angen yn cael help?

Cadeirydd:
Cwestiwn da iawn.  

Person 2:
Beth am ofyn i Barnabas neu Saul, neu’r ddau ohonyn nhw ofalu am y casgliad. Rydyn ni’n eu adnabod yn dda erbyn hyn, a rydyn ni’n gallu ymddiried ynddyn nhw.

Cadeirydd:
Syniad ardderchog.  Pawb o blaid?


(disgwyl i bobl godi llaw)


Dyna ni felly. Diolch eto am aros.  Cofiwch fod cyfarfod gweddi yfory yn llety Agabus a’i ffrindiau am un o’r gloch.  Maen nhw hefyd yn mynd i rannu ychydig o brofiadau’r eglwys yn Jerwsalem. 

